
 

Moedersdag bring dikwels gemengde emosies. Vir sommige is dit ’n dag van vreugde en 
dankbaarheid, maar vir ander ’n dag van verlange, pyn of skuldgevoelens. In Eksodus 1–2 sien ons 
egter dat die fokus uiteindelik nie op perfekte moeders of sterk mense val nie, maar op ’n getroue 
Verbondsgod wat selfs in moeilike tye aan die werk is.

Die volk Israel leef al ’n hele aantal jare in Egipte. Wat begin het as Josef se familie, het nou ’n 
groot volk geword. ’n Nuwe farao sien hulle as ’n bedreiging en begin hulle onderdruk. Hy gee 
selfs die bevel dat alle Hebreeuse seuntjies doodgemaak moet word. Ironies genoeg word die Nyl 
rivier nou ’n plek van dood, waar dit ’n bron van lewe was..

Teenoor farao se hardheid staan ’n groep vroue wat lewe beskerm: Sifra, Pua, Jogebed, Mirjam en 
selfs farao se eie dogter. Dit is opvallend dat farao se naam nooit genoem word nie, maar die name 
van hierdie vroue wel. God sien die mense raak wat in stilte getrou bly.

Jogebed, Moses se ma, wys vir ons hoe geloof lyk. Sy steek haar baba weg, maak ’n mandjie en 
plaas hom in die rivier. Die Hebreeuse woord vir die mandjie is dieselfde woord wat vir Noag se ark 
gebruik word. Net soos God Noag deur water gered het, beskerm Hy nou vir Moses deur water. 
Jogebed doen alles wat sy kan, maar uiteindelik moet sy haar kind aan God toevertrou. Dit is dalk 
een van die moeilikste dele van ouerskap: om te besef ons kinders behoort uiteindelik aan God.

Die verhaal wys ook dat God soms uit onverwagte plekke werk. Farao bring dood, maar sy eie 
dogter bring lewe deur Moses aan te neem. God werk selfs in die farao se huis. Dit herinner ons dat 
God mense kan gebruik wat ons nooit sou verwag nie.

Sifra en Pua, die vroedvroue, kies om God meer te gehoorsaam as die koning. Hulle beskerm 
weerlose kinders al plaas dit hul eie lewens in gevaar. Hulle voorbeeld herinner ons dat geloof soms 
moed vra, om op te staan vir wat reg is, selfs wanneer dit moeilik is.

Hierdie gedeelte wys uiteindelik dat God se groot reddingsplan dikwels begin by gewone mense 
met stille geloof en eenvoudige gehoorsaamheid. Hierdie vroue leer ons om op God te vertrou. 

 Eksodus 1 en 2 

Eldo-Gespreksgids

Gespreksvrae
➢  Watter persoon in hierdie verhaal spreek jou die meeste aan, en hoekom?
➢ Wat beteken dit prakties om, soos Jogebed, iemand of iets aan God toe te vertrou?
➢ Hoe kan ons as gelowiges vandag soos Sifra en Pua opstaan vir weerlose of kwesbare 

mense?

